
2 0 0 6 ) .

Дзяніс ДУК

ПАЛАТА, 
ЗАПАЛОЦЦЕ, 

ПОЛАЦК—
пачатак сярэдневяковага горада

Сярод мноства таямніц беларускай зямлі старажытны По- 
лацк уяўляе сабой яшчэ далёка не разгаданы феномен. 
Якім чынам ішло фарміраванне дзяржаўнасці на Падзвін- 

ні? Чаму менавіта Полацк быў сапернікам Ноўгарада ў барацьбе за 
ўплыў на Кіеў? Полацк — горад, дзе правіў князь Усяслаў Брачыс- 
лавіч, празваны Чарадзеем, дзе раскрыўся Божы дар ігуменні Еф- 
расінні, дзе стваралі свае шэдэўры дойлід Іаан і ювелір Лазар Бог- 
ша, горад, праслаўлены Ф ранцыскам  Скарынай і С імяонам По- 
лацкім, які сёння вядомы далёка за межамі Рэспублікі Беларусь.

Якім быў Полацк у XI—XII стст.? Да нядаўняга часу здавалася, 
Lu t o  на гэта пытанне можна адказаць з вялікай ступенню даклад- 
насці. Але археалагічныя адкрыцці апошніх гадоў у чарговы раз да- 
казалі, што наша ўяўленне пра Полацк яшчэ вельмі няпоўнае.

Нагадаем, што ў канцы 1950-х гг. Г.В.Штыхаў пачаў праводзіць 
грунтоўныя археалагічныя даследаванні Полацка. У выніку ён выдаў 
манаграфію “Старажытны Полацк IX—XIII стст.” (Мн., 1975). 3 таго 
часу i да сярэдзіны 1980-х гг. сярод навукоўцаў укаранілася думка, 
што Полацк X ст., гэта значыць часу саперніцтва полацкага князя 
Рагвалода і наўгародскага князя Уладзіміра Святаславіча, які по- 
тым стаў кіеўскім князем і вядомы як хрысціцель Русі, уяўляў сабой 
невялікае ўмацаванае гарадзішча (менш за 1 га) і неўмацаванае 
паселішча (0,24 га) каля яго. У 1986 г. археолаг С.В.Тарасаў ад- 
крыў большую частку старажытнага полацкага паселішча плошчай 
каля 7 га. Як высветлілася, гэта паселішча стала асновай для фармі- 
равання ў XI ст. будучага Вялікага пасада сярэдневяковага Полац
ка1. Вынікам навуковых пошукаў С.Тарасава стала выданне мана- 
графіі “Полацк IX—XVII стст.: гісторыя і тапаграфія” (Мн., 1998).

Як вынікае з археалагічных крыніц, у канцы X—пачатку XI ст. ішоў 
актыўны працэс фарміравання пасадскай структуры Полацка за 
кошт асваення будучых тэрыторый Вялікага і Запалоцкага пасадаў. 
Такім чынам, з пасялення IX—X стст. (плошчай каля 8 га) Полацк у 
канцы XI ст., з улікам узбуйнення пасадаў, ператварыўся ў горад, 
плошча якога болыи чым у 10,5 раза перавышала пачатковую.

Па розных абставінах у горадзе пэўны час не праводзіліся што- 
гадовыя археалагічныя раскопкі. 3 2000 г. яны аднавіліся на базе 
Полацкага дзяржаўнага універсітэта. Менавіта ў гэты час і было зроб- 
лена на тэрыторыі старажытнага Запалоцкага пасада адно з ціка- 
вых адкрыццяў.

У 2004 i 2006 гг. на полі, якое прылягае да тэрыторыі сучаснага 
мікрараёна Полацка — Запалоцця, быў выяўлены і даследаваны 
культурны пласт XI—XII стст. на плошчы прыкладна 21 га2, які выдат- 
на захаваўся, бо знаходзіўся за межамі жылой часткі сучаснага го
рада. Навуковыя звесткі пра старажытны Полацк XI—XII стст. знач- 
на пашырыліся. У ходзе даследаванняў былі знойдзены артэфак- 
ты, якія сведчаць, што старажытны Запалоцкі пасад у гэты перыяд 
размяшчаўся ўздоўж правага берага Дзвіны на адлегласці 1300 м

Вырабы XI—XII стст.
I — гузік (бронза),
2—3 — бразготкі( бронза),
4 — падвеска (бронза),
5 — нарыхтоўка 
здроту(жалеза імедзь),
6 — нарыхтоўказдроту( бронза), 
7— нарыхтоўка (медзь),
8 — пацерка (сердалік),
9 — пацерка (шкло),
10 — злітак (медзь),
I I  — ювелірны пінцэт(медзь).

ад Верхняга замка (раней гэта адлегласць лічылася 
ўдвая меншай). Прыкладна на такой жа адлегласці 
на ўсход уздоўж Дзвіны праходзіла мяжа Вялікага 
пасада. Выяўленая плош чагорадаўХІ—XII стст. скла- 
дала не менш за 140 га (раней было ўстаноўлена — 
120 га3). Неабходна адзначыць, што археолагі яшчэ 
не даследавалі Задзвінскія пасады Полацка на ле- 
вабярэжжы Дзвіны, што, несумненна, дае надзею 
на новыя цікавыя адкрыцці.

Археалагічна вызначана, што Запалоцкі пасад 
быў добра ўмацаваны. На адлегласці каля 20 м ад 
Дзвіны быў узведзены драўляны паркан у выглядзе 
двайнога тыну з брамай і, магчыма, з крапаснымі 
вежамі. Сляды гэтых драўляных канструкцый, якія 
згарэлі ў выніку моцнага пажару, былі археалагічна 
даследаваны. У сярэдзіне XI ст. другі горадаўтва- 
ральны пасад (яго археолагі назвалі Вялікі) быў так- 
сама абнесены крапасной сцяной. Яна была зроб- 
лена ў перакладной “ руставай” тэхніцы (спалучэнне 
драўляных і мураваных канструкцый), складалася з 
драўляных гародняў, якія абапіраліся на магутныя 
бугавыя камяні. Магчыма, менавіта гэтыяўмацаванні 
згадваюцца ў скандынаўскіх паданнях пра Атылу ў 
“ Сазе аб Тыдрыку Б ернскім ”4. У сазе апісваецца 
ўзяцце штурмам умацаваных сцен Полацка войска- 
мі Атылы. Казачнікі в ікінгі інтэрпрэтавалі каменны 
падмурак сцяны пасада XI ст. як мураваны крэмль5.

Выяўленыя ў Запалоцці археалагічныя знаходкі 
даказваюць, што на пасадзе сяліліся пераважна ра- 
меснікі і гандляры. Сярод іх трэба асабліва адзна
чыць майстроў ювелірных спраў. Пра існаванне ў за-

ходняй частцы Запалоцкага пасада ювелірнай май- 
стэрні сведчаць шматлікія знаходкі вырабаў і нарых- 
товак з каляровых металаў, у тым ліку серабра, аб- 
ломкі тыгляў для плаўкі бронзы, ювелірны пінцэт. Да 
2006 г., згодна археалагічным даследаванням, было 
вядома пра існаванне ў Полацку чатырох ювелір- 
ных майстэрняў XI—XIII стст. і адной — XVII ст. Сёння 
можна з упэўненасцю сцвярджаць пра існаванне ў 
XI—XII стст. яшчэ адной майстэрні.

Асаблівую цікавасцьуяўляе калекцыя зтрохброн- 
завых і аднаго сярэбранага пярсцёнкаў. Сярэбраны 
пярсцёнак вылучаецца рэдкай формай, ён зробле- 
ны з сямі пераплеценых сярэбраных ніцеўі, сабра- 
ных на разамкнутых канцах у адзін гладкі дрот.

Найбольш цікавыя бронзавыя вырабы лрадстаў- 
лены трыма фрагментамі бранзалетаў, два з якіх на 
канцах маюць стылізаваныя змяіныя галовы. Рэдкай 
формай вылучаецца бронзавая падвеска ў выгля
дзе роўнаканцовага крыжа. Знойдзеныя бронзавая 
сякерка-абярэг, тры бразготкі і мініяцюрныя гузікі з 
бронзы былі тыповымі ў XI—XII стст. і добра вядомы 
сярод полацкіх старажытнасцей. Свінцовыя гузікі 
прызначаліся для грубага верхняга адзення. Тонка 
апрацаваныя шкляная і сердалікавая пацеркі з ’яў- 
ляюцца рэдкімі знаходкамі.

Большасць рэчаўз каляровых металаў, верагод- 
на, была зроблена мясцовымі майстрамі, пра што 
сведчаць два фрагменты керамічныхтыгляў для плаў- 
кі металаў, а таксама злітак бронзы авальнай фор- 
мыздзвю манасечкам і, якія, відаць, абазначалі вагу. 
Злітак з ’яўляўся сыравінным запасам ювеліра. Да

Вырабы
Х—ХІ стст. 
1—наканечнік 
стралы 
(жалеза),
2 — падвеска- 
сякерка 
(бронза),
3 — падвеска- 
замочак 
(жалеза 
імедзь),
4 — ключ 
(жалеза),
5 — гузік 
(свінец),
6— бранзалет 
(бронза),
7—шпілька 
(жалеза).

артэфактаў ювелірнай вытворчасці можна аднесці 
таксама бронзавыя пласцінкі-абрэзкі і дрот.

Гэтыя рэчы сабраны з невялікага па магутнасці 
(каля 0,3 м) стратыграфічна аднароднага пласта на 
глыбіні 0 ,2—0,3 м. Увесь пласт мае магутнасць ад 
0,8 да 1,5 м. Гэта рэдкі ў археалогіі сярэдневякова- 
га беларускага горада выпадак выключна добрай і 
стратыграфічна аднароднай захаванасці культурнага 
пласта XI—XII стст. Даследаваная за два гады пло- 
шча склала 308 кв. м, таму можна ўявіць, якая коль- 
касць артэфактаў — сапраўдных навуковых скар- 
баў — чакае даследчыкаў на плошчы, якая перавы- 
шае раскапаную ў 682 разы і роўная 210 000 кв. м.

Храналогія археалагічных знаходак дазваляе 
вызначыць час засялення і працягласць існавання 
заходняй часткі Запалоцкага пасада. Ён заснава- 
ны, магчыма, на мяжы X—XI стст. Рэчы, якія дазва- 
ляюць датаваць час засялення пасада, — гэта кала- 
чападобнае крэсіва з язычком, ключ да навяснога 
замка тыпу А па наўгародскай класіфікацыі Б.А.Кол- 
чына, жалезная шпілька з кольцам i шарападобнай 
галоўкай, бранзалет з зааморфнымі канцамі, ша- 
рападобная празрыстая пацерка, глінянае прасел- 
ка, жалезны наканечнік стралы, свінцовы гузік з рэ- 
льефнай выявай знака “ IX” , бронзавая сякерка-пад- 
веска i фрагмент фібулы. Да гэтай калекцыі, відаць, 
трэба аднесці унікальны артэфакт -  замочак мінія- 
цюрнага памера (3,5x2,3x1,7 см), выраблены з жа
леза і медзі. Замочак не з ’яўляўся функцыянальнай 
рэччу, паколькі замочная шчыліна адсутнічае, плас- 
ціны корпуса i дужка трывала спаяны меддзю, а сам 
замок мае форму лунніцы. Пытанне пра першапа- 
чатковую датупасялення патрабуеўдакладнення, па- 
колькі згаданы комплекс рэчаў ахоплівае X—XI стст.

Асноўная частка знойдзеных у раскопах рэчаў 
датуецца XI—XII стст. Сярод іх упрыгожанні, дэта- 
лі адзення, мілітарыі, шыферныя праселкі, рыбалоў- 
ныя прылады, нажы і рамесны інструмент. Адмет-

най з ’яўляецца знаходка свінцовай пячаткі з выявай 
святога (аверс) i расквечанага крыжа (рэверс). 3 
агульнай колькасці керамічных вырабаў вылучаюцца 
11 фрагментаў амфар.

Большасць рэчаў, знойдзеных падчас раскопак, 
знаходзілася ў сярэднім стратыграфічным гарызон- 
це, які сфарміраваўся на мяжы XII—XIII стст. Гэта дата 
пацвярджаецца наступнымі аргументамі. Па-пер- 
шае, сярод знаходак адсутнічаюць шкляныя бран- 
залеты (знойдзены толькі адзін фрагмент), іх шы- 
рокае бытаванне ў Полацку прыпадае на 1320— 
1350-я гг.6. Па-другое, сярод фрагментаў керамікі 
(дарэчы, зробленай на ручным ганчарным крузе) не 
знойдзены артэфакты познесярэдневяковых тыпаў 
другой паловыХІІІ—X IV c t c t . Па-трэцяе, сярэдні стра- 
тыграфічны гарызонтадносна невялікі па магутнасці 
і аднародны па структуры, тады як на Вялікім паса- 
дзе і Верхнім замку напластаванні XIII ст. адны з са
мых вялікіх і стратыграфічна стракатых.

Пра заняткі жыхароў гандлем сведчаць зной- 
дзеныя свінцовая пломба драгічынскага тыпу і 11 фра- 
гментаў амфар. 3 прадметаў узбраення вылучаюц
ца наканечнікі стрэл, пласцінка даспеха, фрагмент 
кальчугі, абломкі лёзаў баявых сякер і інш.

На заходняй ускраіне Запалоцкага пасада раз- 
мяшчаўся пагорак з магутным культурным пластом 
(Гара). У 1972 г. пагорак быў зрыты пад кар’ер. Але 
пераадкладзены культурны пласт захаваўся, быў 
адкрыты і часткова даследаваны ў 2004 г. У выніку 
даследаванняў можна сцвярджаць пра існаванне 
свайго роду ваеннага фарпоста або яшчэ аднаго 
гарадзішча на заходняй ускраіне Полацка.

Прыкладна ў другой палове XII—пачатку XIII ст. 
палачане пакідаюць заходнюю частку Запалоцкага 
пасада. 3 тых часоў яна застаецца незаселеная. 
Прычыну гэтага трэба шукаць, верагодна, у рэаль- 
най ваеннай пагрозе з боку Л івонскага ордэна. У 
пачатку XIII ст. будуецца Рыга i вядзецца працяглая

вайна ордэна з Полацкім княствам. Становішча По- 
лацка ў першай трэці XIII ст. пагоршылася таксама ў 
выніку абвастрэння адносін ca смаленскімі князямі. 
Паказальна, што менавіта XIII ст. датуецца другі этап 
існавання ўмацаванняў Запалоцкага пасада ў яго 
новых межах7. У гэты час быў выкапаны глыбокі роў, 
пастаўлены вастракол, насыпаны вал, узведзены драў- 
ляныя гародні. Усё гэта — відавочны вынікзнеш не- 
палітычнай нестабільнасці княства.

У выпадку набліжэння ворага з Прыбалтыкі жы- 
хары Запалоцкага пасада перш ымі прынялі б на 
сябеасноўныўдар. Аднак ворагам, якізахапіўі спаліў 
Полацк, было не лівонскае рыцарства, а войска ка- 
аліцыі смаленскіх князёў. Пра гэта сведчаць і сляды 
гібелі ў агні крапасных умацаванняў. Факты з гісто- 
рыі горадапацвярджаюць, што ПолацкуХІІ—XIII стст. 
быў важным звяном у с істэме палітычных адносін 
усходнеславянскіх княстваў. Беспрэцэдэнтныўгісто- 
рыі Русі выпадак здарыўся ў 1127 г. (паводле іншых 
крыніц, у 1128 г.), калі саюзнікі вялікага князя кіеў- 
скага  М сціслава Уладзім іравіча (1125— 1132 гг.) 
прынялі ўдзел у паходзе на Полацкую зямлю. У ка- 
аліцыю ўвайшлі Вячаслаў з Турава, Андрэй з Ула- 
дзім іра, Усевалад з Гародні, Вячаслаў Яраславіч з 
Клецка, Усевалад Алегавіч з Чарнігава, Ізяслаў Мсці- 
славіч з Курска, Расціслаў Мсціславіч са Смаленска, 
а таксама Іван Воіцешыч з торкам і8. Асобныя атра- 
ды, паводле падлікаў Э .М .Загарульскага, зрабілі 
шлях больш за 700 км9. Напад на паўднёва-заход- 
нія гарады Полацкай зямлі (Заслаўе, Друцк, Ла- 
гойск, Барысаў) павінен быў пачацца ў адзін дзень — 
4 жніўня. Штурму Полацка не адбылося, хоць асноў- 
най мэтай выправы быў менавіта ён.

У 1129 г., пасля паспяховага паходу на полаў- 
цаў, Мсціслаў Уладзіміравіч за адмову ад сумесна- 
га выступления пры дапамозе сваіх ваявод і пры 
падтрымцы полацкага веча выслаў ганарлівых по- 
лацкіх князёў у Візантыю. Небяспека зноў абміну- 
ла Полацк. Аднак у выніку ш м атгадовага  супраць- 
борства за гегемонію ў Паўночна-Усходняй Еўропе 
полацкіх князёў з паўднёва-рускімі, наўгародскімі і 
смаленскімі князямі горад быў захоплены ў 1222 г. 
смаленскім князем Мсціславам Давыдавічам10.

Пасля згаданых падзей палачане пакідаюць за- 
ходнюю частку Запалоцкага пасада. Аднак у верхнім 
стратыграфічным пласце зафіксаваны сляды жыц- 
цядзейнасці XVI—XVIII стст. у выглядзезусім нешмат- 
лікіх па колькасці фрагментаў керамікі, кафлі і выра- 
баў з металаў. Колькасць гэтых артэфактаў не да- 
зваляе засведчыць забудову дадзенай тэрыторыі ў 
гэты час. Асобныя рэчы, напрыклад, жалезная шпо
ра, пацвярджаю ць даныя п ісьм овы х кры ніц  пра 
ваенныя дзеянні часоў Інфлянцкай вайны.

Культурны пласт Полацка ў цэлым дрэнна захоў- 
вае арганіку, таму знаходкі вырабаў з дрэва і скуры
XI—XIII стст. у ім трапляюцца рэдка. За ўсе гады ар- 
хеалагічнага вывучэння горада не было знойдзена 
ніводнага фрагмента берасцяных грамат, якія рас- 
паўсюджаны ў Ноўгарадзе. Верагодна, у Полацку, як 
і натэрыторыі Беларусі, у сярэдневякоўі існаваў іншы,

акрамя бяросты, матэрыял для пісьма. Адзінкавыя 
фрагменты берасцяных грамат, выяўленыя ў Віцеб- 
ску і Мсціславе, сведчаць пра сувязі з Ноўгарадам.

Дрэнная захаванасць арганікі не дазваляе шы- 
рока прымяняць у Полацку асноўны метад даклад- 
нага датавання археалагічных комплексаў — вылі- 
чэнне ўзросту драўляных канструкцый па гадавых 
кольцах дрэў. Што тычыцца тэрыторыі Запалоцка
га пасада, то ў адкрытай заходняй частцы культур
ны пласт не перавышае 1,5 м, з іх у “чыстым” вы- 
глядзе ён мае магутнасць на трэць меншую. Разам
з тым супесак, з якога тут у асноўным складаецца 
культурны пласт, дае шырокія магчымасці для дэта- 
лёвых археалагічных даследаванняў. Гэтаму садзей- 
нічае і тая акалічнасць, што культурны пласт на пло- 
шчы 21 га абсалютна не пашкоджаны — унікальная 
для старажытнага горада з ’ява.

Такім чынам, на аснове як выяўленыхраней, так і 
новых археалагічных матэрыялаў ёсць падставы 
сцвярджаць, што П олацкуХ І—XII стст. з ’яўляўся го- 
радам з развітой тапаграфічнай структурай. Два го- 
радаўтваральныя пасады Полацка — Вялікі і За- 
палоцкі — цягнуліся прыкладна на роўную адле- 
гласць — 1 200— 1 300 м — ад Верхняга зам ка 
ўздоўж Дзвіны. Верхні замак, культурны і адмініст- 
рацыйны цэнтр Полацка, разам ca шматлікімі по- 
мнікамі старажытнага мураванага дойлідства, з ’яў- 
ляўся безумоўнай дамінантай горада. Сярод усіх 
архітэктурных помнікаў велічны Сафійскі сабор уз- 
вышаўся над плато Верхняга замка і быў адкрыты 
позірку палачан і гасцей горада з любой кропкі го
рада і на значнай адлегласці ад яго.

Даследчыкаў старажытнага Полацка яшчэ ча- 
каюць унікальныя і цікавыя знаходкі. Адкрыцці апош- 
ніх гадоў гэта цалкам пацвярджаюць і даюць на- 
дзею, што бліжэйшая будучыня археалогіі Полац
ка — гэта стварэнне пастаянных рэгіянальных экс- 
педыцый для даследавання асноўных гістарычных 
помнікаў горада. Першыя крокі на гэтым шляху ўжо 
зроблены.

